
Samarbeid mellom 
heim og barnehage
- til det beste for barnet

Kvifor er det viktig at barnehagen og foreldra 
samarbeider godt?

 Samarbeidet mellom foreldre og tilsette har mykje 
å seie for korleis barnet opplever kvardagen i 
barnehagen. Forsking viser at jo betre forholdet 
er mellom dei tilsette og foreldra, desto betre blir 
relasjonen mellom dei tilsette og barnet. Kva inneber 
eigentleg eit godt samarbeid og kva kan foreldra 
tilføre barnehagekvardagen?

Foreldra er dei viktigaste personane i livet til barnet 
og sentrale samarbeidspartnarar for barnehagen. 
Barnet ser på reaksjonane til foreldra for å akseptere 
nye menneske. Når foreldre og personale har det bra 
saman, opplever barnet det som ei stadfesting på at 
barnehagen er ein trygg og god stad – samarbeid til beste for barnet!

Eit velfungerande foreldresamarbeid er ein viktig føresetnad for kvalitet i barnehagen.

Lovverk

Barnehagelova og forskrifta Rammeplan for barnehagens innhald og oppgåver gir ulike 
retningsliner for samarbeidet mellom heim og barnehage.

Der står følgjande: «Barnehagen skal i samarbeid og forståing med heimen vareta 
barnas behov for omsorg og leik og fremje læring og danning som grunnlag for 
allsidig utvikling, jf. barnehagelova § 1.  Barnehagen skal vareta foreldra sin rett til 
medverknad og samarbeide nært og i forståing med foreldra, jf. barnehagelova §§ 1 og 
4. Samarbeidet mellom heimen og barnehagen skal alltid ha barnets beste som mål. 
Foreldra og barnehagepersonalet har eit felles ansvar for at barnet skal trivast og utvikle 
seg.»

Dette inneber at barnehagen må gi foreldra høve til å delta og påverke. Foreldra skal få 
god informasjon om det pedagogiske tilbodet. Samstundes er det viktig at dei deltek og 
bryr seg om det heilskaplege barnehagetilbodet. God dialog er den kanskje viktigaste 
nøkkelen til suksess. Det er først og fremst den daglege kontakten som fremjar 
kvaliteten for det enkelte barn. Møt kvarandre med gjensidig openheit og respekt. Det 
skal vere rom for konstruktive tilbakemeldingar. Barnehagen kan ikkje innfri alle ønskje 
og behov, men skal lytte og sørgje for at forventingane blir avklarte på ein god måte.

Eit godt samarbeid mellom heim og barnehage er basert på ei gjensidig forståing for 
at begge partar sit med kunnskap og erfaringar som kan vere til hjelp i arbeidet med 
barnet.

Rammeplanen slår fast at det er foreldra som har ansvaret for oppsedinga av barnet. 
Det er viktig å hugse på at sjølv om barnet har profesjonelle vaksne rundt seg i 
barnehagen, er det framleis foreldra som kjenner barnet best og er ekspertar på eige 
barn.

Kva er eit 
godt foreldre-
samarbeid 
for deg?

Korleis skape det gode foreldresamarbeidet?

Det å få til eit godt samarbeid krev ofte at vi er medvitne om haldningane våre 
til samarbeid. Vi må vere medvitne om korleis vi møter ulike menneske og korleis 
haldningane våre til andre kan påverke samarbeidet. Personalet har hovudansvaret for 
å fremje god kontakt og samarbeid med foreldra, men foreldra må òg ta ansvar for 
kontakten som oppstår. Foreldre har rett til å stille krav og ha forventingar til personalet, 
men dei må også sjølve bidra til å fremje kontakt og samarbeid. Denne kontakten er 
nødvendig for at ein skal få til reell foreldremedverknad.

Dialogen mellom foreldre og tilsette er heilt grunnleggande for å lukkast med eit
godt samarbeid:
•	 Relasjonen må vere prega av openheit, ærlegheit og gjensidig påverknad. Personalet 

må anerkjenne foreldra, og foreldra må anerkjenne personalet og kompetansen det 
har. Først når denne gjensidige anerkjenninga er på plass, kan heim og barnehage få 
til eit samarbeid til det beste for barnet.

•	 Foreldre og personale må vere medvitne om korleis dei omtaler barna, kvarandre og 
barnehagen.

•	 Mange foreldre er redde for å gi tilbakemeldingar til barnehagepersonalet, i frykt for 
at det skal gå ut over eige barn. Det er viktig at personalet har drøfta korleis ein skal 
ta imot tilbakemelding frå foreldra, slik at desse blir møtte på ein trygg måte.

Foreldremedverknad inneber at foreldra tek del i barnehageverksemda, uttrykker eigne 
tankar og meiningar og er med på å utforme tilbodet som barnet får i barnehagen.

Foreldremedverknad handlar også om at foreldre deler tankar og ønskje rundt 
kvardagen til barna i barnehagen. Det kan dreie seg om behov i samband med at 
foreldra ikkje bur saman, religiøs oppseding av barna eller sjukdom hos foreldra. Det vil 
sjølvsagt avhenge av behova, kapasiteten og moglegheitene til den enkelte kor aktiv 
deltakinga blir.

Fokus for foreldra og barnehagen skal alltid vere på det som er til det beste for barnet.

Mangfald av foreldre

Foreldre møter barnehagen med ulik erfaring og bakgrunn. Mangfaldet i barnehagane 
er stort. Det dreier seg om ulik erfaring og bakgrunn, eit sosialt, økonomisk, kulturelt, 
religiøst, etnisk og språkleg mangfald. I barnehagar der den enkelte blir møtt med 
nyfikne og openheit, vil også mangfaldet bli ein normal del av kvardagen.

Ettersom dei aller fleste barn i barnehagealder i Noreg går i barnehage, vil denne spegle 
mangfaldet i samfunnet. Barnehagen må såleis samarbeide med mange ulike foreldre, 
og foreldra møter eit stort mangfald både blant dei andre foreldra og dei tilsette.

Det er difor viktig å kjenne til forskinga som ligg føre, og som viser at vi har mest 
kontakt med dei som har ein sosioøkonomisk bakgrunn som liknar på vår eigen  
– det vil seie dei som er mest like oss sjølve.

I praksis kan dette bety at tilsette tek mest kontakt med dei av foreldra som er mest like 
dei sjølve. Men kva då med dei foreldra som skil seg ut? Korleis kan barnehagen sikre at 
samarbeidet og kontakten med desse blir like bra?

Snakk saman om dette i barnehagen: Korleis vi har det hos oss og korleis vi ønsker å ha 
det.

Det er viktig at både foreldre og tilsette er innforstått med at dei treng kvarandre for at 
barnehagemiljøet skal bli til det beste for barnet.

Foreldrenettverk 

Sjansane for å ha eit godt sosialt nettverk 
er ulikt fordelte mellom oss. Det er sterke 
samanhengar mellom levekår, sosiale nettverk 
og livskvalitet. Barnehagen kan vere ein 
møteplass som skaper gode relasjonar mellom 
foreldre, og såleis styrkar foreldrenettverket.

Vi veit at relasjonar, nettverk og inkludering er 
viktig for helse og livskvalitet.
Korleis kan vi få til eit foreldrenettverk 
i barnehagen, og kva arrangement eller 
møteplassar har vi i barnehagen som kan vere 
arenaar for å la foreldra bli betre kjende med 
kvarandre? Korleis kan vi gjere desse arenaane 
inkluderande for alle?

Det å få alle foreldre til å føle at dei er inkluderte og enkelt kan få kontakt med andre 
foreldre, kan senke terskelen for å møte på arrangement i barnehagen, då denne blir 
opplevd som ein god stad å vere. Korleis er det t.d. å kome på foreldremøte i din 
barnehage?

Barnehagen er ein sentral arena for helsefremjande arbeid og utjamning av 
sosiale helseskilnader, og foreldre og barnehage kan saman jobbe for å skape eit 
helsefremjande oppvekstmiljø.

Eit godt nettverk mellom foreldra kan
•	 auke trivnaden hos barn og foreldre.
• 	 førebygge mobbing og ekskludering.
• 	 gi tilhøyrsle til barnehagen
• 	 skape føreseielegheit gjennom felles normer

Korleis kan vi skape 
eit sterkare og 
meir inkluderande 
fellesskap blant 
familier i vår 
barnehage?

Kva kan barnehagen og foreldra gjere for å få til eit godt 
samarbeid?

Tips til foreldra:

•	 Hels på andre barn og foreldre – prøv å bli kjend med dei andre foreldra.
• 	 Positive foreldre gir positive barn. Tenk over korleis de omtaler andre barn og 

barnehagen heime. Dersom ein snakkar negativt om barnehagen eller andre, tek barna 
gjerne etter.

• 	 Støtt vennskapane til barna – dette er skjold mot mobbing.
• Tenk på at du kan gi barnet ditt ein tryggare barnehagekvardag ved å engasjere deg og 

vise interesse. Dette styrkar banda mellom heim og barnehage.
• 	 Snakk med barnet ditt om det som har skjedd i løpet av barnehagedagen, og engasjer 

deg i leiken og aktivitetane som utspeler seg i barnehagen. Barnet ditt blir då meir 
motivert og vil kunne trivast betre i barnehagen.

• 	 Ha tru på di eiga rolle og moglegheit til å gjere ein skilnad. Du kjenner barnet best.
•	 Tenk på at eit godt forhold mellom deg og barnehagepersonalet vil bidra til at barnet ditt 

trivst i barnehagen.
• 	 Bruk foreldrerådet og samarbeidsutvalet i barnehagen aktivt – de foreldre må engasjere 

dykk i barnehagespørsmål og diskutere dykk imellom.
• 	 Hugs at du er den viktigaste personen i livet til barnet ditt og at du har mykje å seie for 

barnehagekvardagen.

Tenk på at du som forelder er éin av alle dei som barnehagen skal kome i møte. Der du 
ser ditt barn, skal barnehagen sjå ditt barn og alle dei andre barna. 

Tips til dei tilsette i barnehagane (Emilie Kinge)

•	 Skap tillit. Skap god kontakt med alle foreldra og vis gjennom handling i det daglege 
at de bryr dykk om barna.

• 	 Skap klima for openheit. Vis at du er tilgjengeleg for samtale både i daglegdagse 
situasjonar og når det eventuelt oppstår problem.

• 	 Gi råd til foreldra om korleis dei kan medverke og engasjere seg.
• 	 By på dykk sjølve – inviter til å reflektere saman.
• 	 Informer om kva barnet gjer i barnehagen og korleis utviklinga/meistringskurva ser 

ut.
• 	 Del av fagkunnskapen dykkar: Kunnskap bygger ofte tillit.
• 	 Vis interesse for perspektivet og kunnskapen til foreldra.
• 	 Ton dykk inn og møt foreldra der dei er.
• 	 Hels på alle foreldra: Ver eit bindeledd mellom familiane, gjer foreldra merksame på 

kven barna deira trivst og leikar saman med og oppmuntre til samvær utover tida i 
barnehagen.

• 	 Legg inn tid for evaluering av samarbeidet mellom heim og barnehage – både det 
generelle og det spesielle.

Kva kan barnehagen og foreldra gjere saman? 

•	 Set av tid til å snakke saman om viktige tema som t.d. det å vere med heim, 
bursdagsinvitasjonar, korleis ein kan involvere foreldra i å skape trygge barnehagemiljø, 
eller korleis barnehagen skal møte foreldre som kjem med tilbakemelding eller er uroa 
over noko.

• 	 Avklar forventingar: Dette førebygger mistydingar og fremjar samarbeid.

I alle møte mellom menneske oppstår det forventingar. Med uklare forventingar kan 
det lett oppstå misnøye, vonbrot og små konfliktar mellom tilsette og foreldre. Ei sams 
forståing og referanseramme for kva barnehagen skal vere, er heilt nødvendig.

Hente- og bringesituasjonen er ofte eit tema og mogleg område for usemje. Kva 
forventingar har foreldra her og kva kan barnehagen klare å få til? Foreldre kan stille 
krav og ha forventingar, men skal òg lytte til råd og informasjon frå barnehagen. Dei har 
også eit ansvar for å fremje den gode kontakten mellom heim og barnehage.

Lovpålagde foreldreutval 

I tillegg til dagleg kontakt, foreldresamtalar, foreldremøte m.m. finst det lovpålagde 
samarbeidsorgan som skal sikre foreldra reell innverknad på det som skjer i barnehagen. 
I Rammeplan for barnehagens innhald og oppgåver står følgjande: «Barnehagen skal 
leggje til rette for foreldresamarbeidet og god dialog med foreldra. Foreldresamarbeidet 
skal skje både på individnivå, med foreldra til kvart enkelt barn, og på gruppenivå, 
gjennom foreldrerådet og samarbeidsutvalet.»

Foreldrerådet er eit lovpålagt organ som består av alle foreldra i barnehagen. Her 
kan dei møtast, diskutere ønskje og behov og kome med forslag til barnehagen. I 
samarbeidsutvalet (SU) kjem foreldre, tilsette og barnehagestyrar saman for å diskutere 
saker som har betydning for kvardagen

Sjå heimesida vår – www.foreldreutvalgene.no – for meir informasjon, tips til materiell 
og verktøy (film, podkast, hefte m.m.)



Foreldreutvalet sender med jamne mellomrom ut nyheitsbrev som gir 
foreldre og tilsette i sektoren nyttige artiklar, tips og materiell.

Meld deg på i dag!

post@fubhg.no
477 99 200

Meld deg på 
nyheitsbrevet vårt

foreldreutvalgene.no


